
Bismillahirrahmanirrahim. 
Assalamualaikum Warahmatulahi Wabarakatuh, Salam Sejahtera dan Salam UMS
Bertekad Cemerlang.
Segala puji dan syukur ke hadrat Allah SWT, atas rahmat dan keizinan-Nya, kita semua
dapat bersama dalam ruang ilmu Seminar Antarabangsa Pengajian Usuluddin (ISUS
2025) yang bertemakan “Empowering Usuluddin Studies in the Era of Artificial
Intelligence.”
Di kesempatan ini, setinggi-tinggi penghargaan saya rakamkan kepada Yang
Berbahagia, Prof. Dr. Muhamad Suhaimi Taat, Dekan Fakulti Pengajian Islam, merangkap
Penasihat ISUS 2025, Rakan Penganjur ISUS 2025, Yang Berusaha Profesor Dr. Mohd
Fauzi Bin Hamat, Dekan Akademi Pengajian Islam, Yang Berusaha Profesor Dato’ Dr
Mohd Fakhrudin Bin Abdul Mukti, Dekan Fakulti Usuluddin, Universiti Islam Sultan Sharif
Ali, Negara Brunei Darussalam serta seluruh Jawatankuasa Penganjur ISUS 2025 atas
segala dedikasi dan usaha yang sangat membanggakan. Kebersamaan kita pada hari ini
adalah sebuah wadah penting dan manifestasi komitmen bersama dalam memperkukuh
usaha memperkasakan ilmu, amal, dan akhlak. 
Seminar ini bukan sekadar medan intelektual, tetapi juga sebagai ruang penyatuan
tekad dalam meneroka, memperluas dan memanfaatkan segala disiplin ilmu yang
diterokai dengan nilai-nilai murni. Di sinilah terletaknya keutuhan kesatuan dalam
mengembangkan potensi diri, memperhalusi akal budi dan menyemai kefahaman yang
mendalam terhadap nilai luhur Islam — bukan hanya dalam wacana akademik, tetapi
juga dalam segenap aspek kehidupan. Segala usaha ini akhirnya berorientasikan
matlamat yang paling utama iaitu untuk mendekatkan diri kita kepada Allah SWT
melalui jalan ilmu yang benar, amal yang ikhlas, dan akhlak yang mulia. Semoga
seminar ini menjadi medan pengukuhan kefahaman, peneguhan nilai, serta penyubur
semangat untuk terus bergerak maju dalam kerangka ilmu yang berintegriti dan
berteraskan wahyu.
Sebagai universiti yang komited kepada kecemerlangan ilmu dan pembangunan insan
holistik, UMS berbangga menjadi tuan rumah kepada seminar ini. Kami percaya bahawa
kolaborasi antara penyelidik, ulama dan penggubal dasar adalah kunci kepada
kelangsungan ilmu Usuluddin yang segar, kontekstual dan berpaksikan nilai Rabbani.
Saya merakamkan setinggi-tinggi tahniah dan penghargaan kepada Fakulti Pengajian
Islam, Universiti Malaysia Sabah atas penganjuran International Seminar on Usuluddin
Studies (ISUS 2025). Pemilihan tema seminar ini sangatlah signifikan dan relevan dengan
cabaran semasa yang kita hadapi hari ini.
Akhir kata, saya mengajak kita semua untuk terus memartabatkan ilmu Usuluddin
sebagai ilmu yang hidup, progresif dan menyantuni manusia. Gunakanlah platform ISUS
2025 ini untuk menyemai kefahaman, memperkukuh jaringan, dan menyumbang kepada
peradaban yang lebih adil, lestari dan berteraskan nilai-nilai Islam.
Sekian, terima kasih.

UCAPAN PERASMI
PROF. DATUK DR. KASIM HJ. MANSOR, JP 

NAIB CANSELOR, 
UNIVERSITI MALAYSIA SABAH 

UCAPAN DEKAN

Assalamualaikum Warahmatullahi Wabarakatuh dan Salam Sejahtera. 
Segala puji dan syukur ke hadrat Allah S.W.T. atas limpah rahmat dan kurnia-Nya yang
mempertemukan kita dalam majlis ilmu yang penuh barakah ini. Selawat dan salam ke
atas junjungan besar Nabi Muhammad S.A.W., ahli keluarga serta para sahabat baginda
yang telah membawa risalah kebenaran dan cahaya petunjuk kepada seluruh umat
manusia. 
Dengan penuh rasa syukur dan penghargaan, saya mengalu-alukan para ilmuwan,
sarjana, penyelidik dan mahasiswa ke Seminar Antarbangsa Pengajian Usuluddin (ISUS
2025) yang bertemakan “Empowering Usuluddin Studies in the Era of Artificial
Intelligence.” Kehadiran para peserta daripada pelbagai institusi dan latar belakang
keilmuan mencerminkan kehidupan intelektual yang subur, keterbukaan pemikiran, serta
keanjalan disiplin Usuluddin dalam mendepani perubahan zaman. 
Tema seminar ini bukan sekadar satu tajuk akademik, tetapi satu seruan ilmiah yang
mendalam kepada kita untuk menilai kembali kedudukan dan peranan ilmu Usuluddin di
persimpangan antara tradisi wahyu dan realiti digital masa kini. Disiplin Usuluddin yang
merangkumi bidang al-Quran dan Hadith, Akidah, Falsafah, Tasawuf, Akhlak Dakwah
dan Etika merupakan asas kepada kerangka pandangan alam Islam yang menyatukan
antara wahyu dan akal, serta antara iman dan ilmu.  Wacana ISUS 2025 menjadi ruang
pertemuan antara tradisi keilmuan Islam yang kukuh dengan inovasi digital yang sedang
berkembang pesat. 
Dalam menghadapi realiti baharu ini, pembangunan kecerdasan buatan hendaklah
berpaksikan prinsip Maqasid al-Syariah sebagai panduan tertinggi dalam menilai arah
dan kesan inovasi teknologi terhadap manusia dan peradaban. Pendekatan ini
memastikan kemajuan digital yang diraih tidak hanya tertumpu pada aspek teknikal dan
kemajuan zahir semata-mata, tetapi turut dibimbing oleh nilai keadilan, kesejahteraan
dan tanggungjawab insani yang menjadi teras ajaran Islam. Justeru, dalam kerangka ini,
Maqasid Syariah dan falsafah akhlak Islam perlu dijadikan asas dalam merangka kod
etika AI berpaksikan Islam yang bersifat universal dan berperanan memastikan teknologi
kekal sebagai alat pembangunan dan pemerkasaan manusia. Prinsip ini menuntut agar
setiap inovasi teknologi dikawal oleh nilai moral dan tanggungjawab spiritual, supaya
kecerdasan buatan bukan sahaja berfungsi untuk kemudahan hidup manusia, tetapi
turut menyumbang kepada keseimbangan sosial, keadilan, dan kelestarian tamadun.
Dengan menjadikan nilai-nilai Islam sebagai panduan, kita dapat memastikan kemajuan
teknologi yang dicipta oleh manusia tidak terpisah daripada nilai ketuhanan dan
kemanusiaan yang menjadi asas kepada pembinaan peradaban yang jitu dan beretika. 
Marilah kita menjadikan seminar ini sebagai wadah mempertemukan tradisi keilmuan
Usuluddin dengan cabaran kontemporari era digital, bagi melahirkan wacana dan
pemikiran baharu yang memperkasa umat Islam untuk terus berperanan secara
konstruktif dalam dunia teknologi yang pesat berubah. Saya yakin dengan semangat
ilmiah dan keterbukaan intelektual, perbincangan sepanjang ISUS 2025 akan
menyumbang kepada pengembangan ilmu Usuluddin yang progresif, berprinsip serta
berpaksikan hikmah. Semoga segala usaha dan penglibatan kita dalam seminar ini
diberkati Allah S.W.T., serta menjadi amal jariah yang membawa manfaat kepada
agama, masyarakat dan peradaban manusia sejagat. 
Sekian, terima kasih.

PROF. DR. MUHAMAD SUHAMI TAAT 
DEKAN, FAKULTI PENGAJIAN ISLAM, 

UNIVERSITI MALAYSIA SABAH 

SEMINAR ANTARABANGSA PENGAJIAN USULUDDIN 2025



Assalamualaikum Warahmatullahi Wabarakatuh.
Alhamdulillah pertama sekali saya panjatkan kesyukuran kepada Allah SWT kerana dengan
rahmat dan izin-Nya, Fakulti Pengajian Islam, Universiti Malaysia Sabah telah berjaya
menganjurkan Seminar Antarabangsa Pengajian Usuluddin (ISUS 2025). Seminar
Antarabangsa Pengajian Usuluddin (ISUS 2025) merupakan satu platform yang memfokuskan
kepada perbincangan isu-isu kontemporari dalam bidang pengajian Islam khususnya bidang
Usuluddin. 
Seperti yang kita sedia maklum, seminar merupakan platform terbaik bagi ahli akademik,
penyelidik, pelajar dan masyarakat untuk membentangkan serta berkongsi hasil penyelidikan
dan penulisan dalam bidang masing-masing. Sehubungan itu, dengan semangat yang sama,
Seminar Antarabangsa Pengajian Usuluddin (ISUS 2025) bertujuan menjadi wadah yang
menghimpunkan para pembentang daripada pelbagai tema dalam bidang Usuluddin seperti
bidang Al-Quran & Hadis, Akidah, Tasawuf & Spiritual, Perbandingan Agama, Falsafah &
Pemikiran, Metafizik & Kosmologi, Epistemologi, Etika & Akhlak, Dakwah, Peradaban
mahupun Pembangunan Insan. 
Melalui seminar ini, para pembentang berpeluang memperlihatkan kemahiran dan inovasi
dalam menjalankan penyelidikan, sekali gus menjadikan kajian dalam bidang Usuluddin lebih
segar dan relevan dengan perkembangan semasa. Diharapkan seminar ini dapat
menyumbang ilmu yang bermanfaat bukan sahaja kepada masyarakat tetapi juga kepada
pembangunan tamadun Islam itu sendiri sejajar dengan objektif seminar iaitu  :

1.Memacu wadah perbincangan secara ilmiah, integratif dan holistik berkaitan isu-isu
kontemporari pengajian usuluddin. 

2.Memartabatkan pengajian Usuluddin sebagai tonggak asas agama Islam serta
mempertahankannya daripada sebarang salah faham dan kekeliruan. 

3.Menonjolkan peranan dan kekuatan pengajian Usuluddin dalam membangunkan
peradaban ummah pada era transformatif kecerdasan buatan. 

4.Mengukuhkan perhubungan dan persefahaman serta percambahan fikiran dalam
kalangan ilmuan usuluddin serta rakan strategik. 

Sebagai penutup, bagi pihak jawatankuasa penganjur ISUS 2025, saya merakamkan setinggi-
tinggi ucapan tahniah dan penghargaan ikhlas kepada pihak penganjur bersama iaitu
Akademi Pengajian Islam, Universiti Malaya, Fakulti Usuluddin, Universiti Sultan Sharif Ali
(UNISSA), Brunei Darussalam, pengurusan tertinggi UMS, warga Fakulti Pengajian Islam, para
pembentang utama dan jemputan, pembentang, peserta, penilai kertas kerja, moderator
serta semua ahli jawatankuasa dan pihak-pihak yang telah menyumbang secara langsung
atau tidak langsung kepada kejayaan seminar ini.
Saya juga ingin mengambil kesempatan ini untuk memohon maaf atas sebarang kekurangan
dan kelemahan, sama ada disengajakan atau tidak disengajakan sepanjang penganjuran
seminar ini. Semoga wacana ilmiah menerusi seminar ini akan dapat memberikan
sumbangan yang signifikan selari dengan kelestarian perkembangan peradaban dalam
bidang pengajian Islam umumnya serta bidang Usuluddin khasnya. 
Sekian, terima kasih.

UCAPAN PENGERUSI
DR. HABIBAH @ ARTINI RAMLIE

PENGERUSI,
SEMINAR ANTARABANGSA PENGAJIAN

USULUDDIN 

Profesor Dr. Mohd Fauzi Hamat mendapat pendidikan menengah di Sekolah Menengah Arab,
Khairiah, Banggol Setol, Pasir Mas, Kelantan (1975-1983) sebelum menyambung pengajian ke
Kolej Ugama Sultan Zainal Abidin (KUSZA), Kuala Terengganu (1987-1990) dan memperolehi
Diploma Pengajian Islam (Usuluddin). Beliau seterusnya menyambung pengajian ke Universiti al-
Azhar dalam bidang Pengajian Islam dan Bahasa Arab (1991-1992) di Kulliyah al-Dirasat al-
Islamiyyah wa al-Arabiyyah. Selepas pulang ke tanah air, beliau berkhidmat sebagai Guru
Sandaran di Sekolah Menengah Ugama (Arab) Banggol Kulim, Rantau Panjang, Kelantan. Beliau
kemudian berkhidmat sebagai Tutor di Fakulti Usuluddin, Akademi Islam, Universiti Malaya
(sekarang dikenali sebagai Akademi Pengajian Islam) dan memperolehi Ijazah Sarjana Usuluddin
(Falsafah Islam) (1997) serta PhD (Falsafah Islam) (2002) dari Universiti Malaya, Kuala Lumpur.
Beliau dilantik sebagai Pensyarah pada tahun 2002, kemudian dinaikkan pangkat sebagai
Pensyarah Kanan pada tahun 2006, Profesor Madya pada tahun 2007 dan Profesor pada tahun
2022. 
Beliau pernah dilantik sebagai Pemangku Pengarah, Akademi Pengajian Islam, Universiti Malaya,
Kuala Lumpur (1.4.2021-29.8.2021), Timbalan Pengarah (Ijazah Tinggi), Akademi Pengajian
Islam, Universiti Malaya (2016-2021), Pengurus Kualiti, Akademi Pengajian Islam, Universiti
Malaya, (2016-2017), Ketua Jabatan Akidah dan Pemikiran Islam, Akademi Pengajian Islam, UM
(2006-2009 & 2010-2012), Ahli Jawatankuasa Rayuan Universiti (2020), Pengurus Jurnal
Usuluddin (2003-2006) dan Ketua Editor Jurnal AFKAR (2006-2009 & 2010-2012), Ketua Unit
Perundingan Islam (2003-2006) dan Penyelaras Program Pengajian Islam (2003-2006). Beliau
juga pernah menjadi felo penyelidik di Georgtown University, Washington DC (2001), University of
Paris 7, Paris (2009) dan Leiden University, The Netherlands (2010). 
Dari segi khidmat perundingan, beliau dilantik sebagai Ahli Jawatankuasa Dilantik Majlis Raja-
Raja Muzakarah Majlis Kebangsaan Bagi Hal Ehwal Ugama Islam Malaysia (MKI) (2017-2022),
Ahli Panel Pakar Akidah JAKIM (2013-2021), Panel Kajian Akidah Jabatan Kemajuan Islam
Malaysia (JAKIM) (2005-2013), Ahli Panel Penasihat Pembangunan Hal Ehwal Islam (2020-2022),
Ahli Panel Deradikalisasi, Kementerian Dalam Negeri (2017-2019), Pakar Rujuk Bagi Kes-Kes
Keganasan Yang Disiasat Di Bawah Akta Kesalahan Keselamatan (langkah-Langkah Khas) 2012
(2018-Kini), Ahli Lajnah Pengawalseliaan Pengamal Pengubatan Islam, Kementerian Kesihatan
Malaysia (2018-2023), Ahli Lembaga Pengarah Darul Quran Jabatan Kemajuan Islam Malaysia
(JAKIM) (2021-2024), Ahli Lembaga Institut Kemahiran Islam Malaysia Sarawak (IKMAS), Jabatan
Kemajuan Islam Malaysia (2021-2023),Ahli Jawatankuasa Fatwa Kerajaan Negeri Pulau Pinang
(2012-2023), Ahli Jawatankuasa Perundingan Hukum Syarak Wilayah Persekutuan (2023-2025),
Ahli Jawatankuasa Pengawalan Akidah, Majlis Agama Islam Selangor (MAIS) (2009-2014) &
(2018-2023), Panel Jawatankuasa Semakan Kurikulum Sijil Tinggi Persekolahan Malaysia (STPM),
Majlis Peperiksaan Malaysia, Penilai Luar Program Usuluddin, Fakulti Pengajian Islam
Kontemporari, Universiti Sultan Zainal Abidin (UnISZA), Kuala Terengganu (2009-2012) dan lain-
lain.
Beliau telah banyak menghasilkan buku ilmiah dan makalah dalam beberapa jurnal ilmiah
dalam dan luar negara serta membentangkan penyelidikan dalam persidangan peringkat
kebangsaan mahupun antarabangsa. Beliau juga pernah berkhidmat di Brunei sebagai Profesor
Madya Kunjungan di Fakulti Usuluddin, Kolej Universiti Perguruan Ugama Seri Begawan (2012-
2014). Kini beliau merupakan Dekan di Akademi Pengajian Islam, Universiti Malaya.

PENGUCAPTAMA I

PROF. DR. MOHD FAUZI HAMAT
DEKAN, AKADEMI PENGAJIAN ISLAM

UNIVERSITI MALAYA

SEMINAR ANTARABANGSA PENGAJIAN USULUDDIN 2025



Profesor Dato’ Dr. Mohd Fakhrudin Abdul Mukti menerima pendidikan menengah di Maktab
Mahmud, Kedah. Beliau berkelulusan Ijazah Sarjana Muda Usuluddin dari Universiti al-Azhar
(Aqidah dan Falsafah), Sarjana Sastera (Falsafah Islam) dari Universiti ‘Ain Shams, Kaherah dan
Sarjana Sastera (Perbandingan Agama) dari Temple University, Philadelphia, Amerika Syarikat.
Beliau seterusnya memperolehi PhD (Pengajian Islam) pada 2001 dari Universiti of Birmingham,
United Kingdom. Beliau dilantik sebagai Tutor dan Pensyarah di Universiti Malaya (1981-2002),
kemudian dinaikkan pangkat sebagai Profesor Madya (2002-2016) sebelum dilantik sebagai
Profesor. 
Beliau pernah dilantik sebagai Timbalan Yang Dipertua Yayasan Dakwah Islam Malaysia (YADIM)
(2020-2022), Rektor UniSHAMS (2016-2018), Duta Malaysia ke Republik Arab Mesir (2010-2013),
Pengerusi Duta ASEAN di Kaherah (2011-2012), Pemangku Ketua Jabatan Aqidah dan Pemikiran
Islam, Universiti Malaya (2010), Timbalan Pengarah (Pascasiswazah), Akademi Pengajian Islam,
Universiti Malaysia (2007-2008), Pengarah Jabatan Pelajar Malaysia di Mesir (2005-2007),
Timbalan Dekan, Fakulti Usuluddin, Universiti Malaya (1990-1993), Ahli Senat, Universiti Malaya
(1990-1993). Dari segi khidmat perundingan, beliau dilantik sebagai Panel Perunding Kajian
Semula Perjanjian Persefahaman Akademik dan Kebudayaan antara KPM & Al-Azhar Al-Syarif
Republik Arab Mesir (2018-2022), Patron & Penasihat Syariah of CAB Group Halal Committe (sejak
2013), Ahli Lembaga Pengarah Darul Quran (2018-2024), Pengerusi Jawatankuasa Pengurusan
Bersama Dana Wakaf Bank Muamalat Berhad (BMB) & Majlis Agama Islam Kedah (MAIK), (2019-
2020), Ahli Majlis Agama Islam Negeri Kedah (MAIK) (2016-2018), Ahli Jawatankuasa Fatwa
Negeri Kedah Darul Aman (2016-2019), Panel Penasihat Program, Pusat Pengajian Bahasa,
Tamadun & Falsafah, UUM (2018), Ahli Lembaga Penasihat Institut Wasatiyyah Malaysia (IWM),
(2016-2018), Ahli Lembaga Tabung Pegawai-Pegawai Masjid Negeri Kedah (2017-2018), Ahli
Jawatankuasa Kecil Pendidikan Pusat Bimbingan Islam Sultan Abdul Halim Mu’adzam Shah
(PUSBA), Ahli Jawatankuasa Penggubalan Sukatan Pelajaran Peperiksaan Al-Jamie [Li-Lughah Al-
Arabiyyah, Majlis Peperiksaan Malaysia (MPM), KPM, Pengerusi Jawatankuasa Tetap Pendidikan
MAIK(2016-2018), Presiden, Persatuan Institusi Pengajian Tinggi Islam Malaysia (IPTIM) (2016-
2018), Ahli Mesyuarat Jawatankuasa Tetap Lembaga Tadbir Pusat Bimbingan Islam Sultan Abdul
Halim Mu’adzam Shah (PUSBA), Timbalan Presiden, ASIAN Islamic Universities Association (AIUA)
(2016-2017), Ahli Majlis Perundingan Islam (MPI), Jabatan Perdana Menteri (2015-2018), AJK Kecil
Pendidikan Islam dan Moral Kementerian Pendidikan Malaysia (2015), Ahli Majlis Dakwah Negara
(MDN) (2014–2016), AJK Pelaksana Muzakarah Dakwah Nusantara, YADIM, Ahli Panel Penilai (APP)
Malaysian Qualification Agency (MQA) (2010-2016), Ahli Fellow Penyelidik Bersekutu Pusat Dialog
Peradaban UM (2009–2010), Committee Member of Akidah Studies, JAKIM (2002-2011), Committee
Member of Syariah/Fatwa Negeri Pulau Pinang (2002–2003), Pengarah Seminar Pemikiran Islam
(PEMIKIR 1) (2002), Pengerusi AJK Persidangan Kongres Perpaduan Negara, WOAG dengan
Kerjasama Kementerian Perpaduan Negara Malaysia dan JAKIM, Kuala Lumpur (2020-2021) dan
lain-lain. 
Beliau telah banyak menghasilkan buku ilmiah dan makalah dalam beberapa jurnal ilmiah dalam
dan luar negara serta membentangkan penyelidikan dalam persidangan peringkat kebangsaan
mahupun antarabangsa. Kini beliau merupakan Dekan di Fakulti Usuluddin, Universiti Islam Sultan
Sharif Ali, Negara Brunei Darussalam.

PENGUCAPTAMA II

PROF. DATO’ DR MOHD
FAKHRUDDIN ABDUL MUKTI

DEKAN, FAKULTI USULUDDIN 
UNIVERSITI ISLAM SULTAN SHARIF ALI

BRUNEI DARUSSALAM

Profesor Dr. Muhamad Suhaimi Taat mendapat pendidikan menengah di Maahad Muar,
Johor (1984-1986) dan Kolej Islam Klang, Selangor (1987-1988) sebelum melanjutkan
pelajaran ke Universiti Islam Antarabangsa Malaysia (UIAM) dalam bidang Pengajian
Ilmu Wahyu dan Warisan Islam (1994). Beliau menerima Diploma Pendidikan dari UIAM
pada tahun 1995 dan memulakan kerjaya sebagai guru di Sekolah Menengah Chung
Hwa, Tenom, Sabah (1995-2000). Beliau seterusnya berkhidmat sebagai pensyarah di
Institut Pendidikan Guru Kampus Keningau (2000-2008) dan memperolehi Ijazah
Sarjana Pendidikan (Sosiologi Pendidikan) (2005) serta PhD (Kurikulum dan Reka Bentuk
Pengajaran) (2011) dari Universiti Malaysia Sabah. Beliau dilantik sebagai pensyarah di
Fakulti Pendidikan, Universiti Malaysia Sabah pada tahun 2008, kemudian dinaikkan
pangkat sebagai Pensyarah Kanan (2011), Profesor Madya (2016) dan Profesor (2024).
Beliau pernah dilantik sebagai Pengarah Pusat Islam, Universiti Malaysia Sabah (2012-
2019), dan Timbalan Pengarah, Pusat Luar Universiti Malaysia Sabah (PLUMS) (2020-
2024). Beliau juga dilantik sebagai editor dan pewasit bagi beberapa buah jurnal
seperti Jurnal PEMIKIR, Borneo International Journal of Education (BIJE), International
Journal of Learning, Teaching and Educational Research (IJLTER) (Scopus Index), Jurnal
Cakrawala Pendidikan (Scopus Index), Journal of Pharmaceutical Research International
(WoS Index), Pertanika Journal of Social Sciences and Humanities (Scopus Index) dan
Jurnal Profesi Pendidikan Dasar (Universitas Muhammadiyah Surakarta).
Beliau juga merupakan penilai luar untuk program Sarjana Pengukuran dan Penilaian
Pendidikan, Universiti Pendidikan Sultan Idris, Perak, Malaysia (2020), penilai luar untuk
program Diploma Pengajian Islam dengan Pembangunan Sumber Manusia, Kolej
Teknikal Yayasan Sabah (2018-2022), selain dilantik sebagai penasihat akademik bagi
program Diploma Syariah, Institut Pengajian Islam dan Dakwah Sabah (2020-kini) dan
penilai luar untuk kenaikan pangkat ahli akademik Universiti Utara Malaysia (2025).
Dari segi penerbitan, beliau telah banyak menghasilkan penulisan artikel dalam jurnal
berindeks tinggi, buku, bab dalam buku, prosiding serta membentangkan kertas
penyelidikan dalam persidangan peringkat kebangsaan dan antarabangsa. Beliau juga
sering dijemput sebagai pembentang ucaptama atau pembentang jemputan dalam
persidangan kebangsaan dan antarabangsa di samping mengetuai beberapa geran
penyelidikan berimpak tinggi. Kini beliau merupakan Dekan di Fakulti Pengajian Islam,
Universiti Malaysia Sabah.

PENGUCAPTAMA III

PROF. DR. MUHAMAD SUHAMI
TAAT

DEKAN, FAKULTI PENGAJIAN ISLAM 
UNIVERSITI MALAYSIA SABAH 

TENTATIF SEMINAR
Platform : Webex (Secara Dalam Talian)
Pautan    : https://ums-edu-my.webex.com/ums-edu-my/j.php?
MTID=m8ecbc2b4404fb36f26553a8f220f671a 

